
Монгол Улсын Их Хурлын 2010 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 6 дугаар сарын 23-ны өдөр (Лхагва гараг)-ийн хуралдаан 10 цаг 05 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Д.Арвин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 61.1 хувийн ирцтэй байв. Үүнд:


Чөлөөтэй: З.Алтай, Д.Очирбат, Д.Одбаяр, Ч.Улаан.


Тасалсан: Ц.Даваасүрэн, Ө.Энхтүвшин, С.Эрдэнэ.


Нийгмийн халамжийн тухай хуулийн төсөл (шинэчилсэн найруулга), Хууль хүчингүй болсонд тооцох тухай, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүд (анхны хэлэлцүүлэг)


Хуулийн төслийн талаархи анхны хэлэлцүүлэгтэй холбогдуулан ажлын хэсгийн ахлагч, УИХ-ын гишүүн Д.Дондог санал хэлж, уг хуулийн төслийг хойшлуулахаар тогтов.


Нэг. Олон хүүхэд төрүүлж, өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслүүд (хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх О.Баяраа, Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт Р.Болормаа нар байв.


Хуулийн төслийн талаархи төсөл санаачлагчийн илтгэлийг УИХ-ын гишүүн Д.Оюунхорол танилцуулав.


Төсөл санаачлагчийн илтгэлтэй холбогдуулан УИХ-ын гишүүн П.Алтангэрэл, Д.Кёкүшюзан Батбаяр, Д.Дондог, Н.Батбаяр нарын асуусан асуултад УИХ-ын гишүүн Д.Оюунхорол хариулж, тайлбар хийв.


Хэлэлцэх эсэх асуудалтай холбогдуулан УИХ-ын гишүүн Н.Батбаяр санал хэлэв.


Д.Арвин: -Олон хүүхэд төрүүлж, өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн А.Тлейхан УИХ-ын чуулганы нэгдсэн хуралдаанд танилцуулахаар тогтов.


 2011 онд Монгол Улс тусгаар тогтнолоо сэргээн тунхагласны 110 жилийн ой, Төв Азийн анхны төрт улс байгуулагдсаны 2220 жилийн ой, Монгол Улс тулгар төр, их Монгол Улс гал голомтоо бадраасны 805 жилийн ойг 2011 онд тэмдэглэн өнгөрүүлэх тухай УИХ-ын тогтоол бэлтгэх Байнгын хорооны ажлын хэсэг байгуулав.


Хуралдаан 10 цаг 40 минутад өндөрлөв.


Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА
 Д.АРВИН


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ Д.ЭНЭБИШ
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ НИЙГМИЙН

БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН

ХОРООНЫ 6 ДУГААР САРЫН 23-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 05 минутад эхлэв.

Д.Арвин: -Эрхэм гишүүдийн энэ өдрийн амрыг эрин мэндчилье. 

Өнөөдрийн Байнгын хорооны хуралд ирвэл зохих 18 гишүүнээс ирсэн 11 гишүүн байна. Баярсайхан, Бямбацогт, Гүндалай гишүүн нар ирцэнд авч бай гэсэн. Одоо ирье гэж байна, орж ирж байна гэнэ. Тэгээд ирцийн хувь 61.1 хувьтай байгаа учраас Байнгын хорооны хуралдаан нээснийг мэдэгдье.

Өнөөдрийн Байнгын хорооны хуралдаанаар хэлэлцэх асуудлыг танилцуулъя.

Нэгдүгээр асуудал. Нийгмийн халамжийн тухай хуулийн төсөл шинэчилсэн найруулга, Хууль хүчингүй болсонд тооцох тухай, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, хөдөлмөрийн баатар, ардын болон гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлэг.

Хоёрдугаар асуудал. Олон хүүхэд төрүүлж өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслүүд хэлэлцэх эсэх. 

Ийм 2 асуудал байна. Хэлэлцэх асуудалтай холбогдуулаад асуух асуулттай гишүүд байна уу? Байхгүй бол хэлэлцэх асуудлаа батлах уу. За Дондог гишүүн.

Д.Дондог: -Өнөөдөр нэгдүгээр асуудал хэлэлцэх гэж байгаатай холбогдуулаад ажлын хэсэг бол эцсийн шийдлээ гаргаж чадаагүй байгаа. Зарчмын зөрүүтэй саналуудаа ерөнхийдөө босгочихсон. Хамгийн сүүлд АН-ын бүлгээс санал орж ирсэн. Энэ саналууд дээр бас гишүүд цуглаж ярилцах ёстой. Тэгээд энэ нь яриа болж амжаагүй байгаа нэгдүгээрт. Хоёрдугаарт, ирсэн саналууд өргөн баригдсан хуультай концепцийн хууль бас зөрөөтэй саналууд ирсэн байгаа учраас энийг бас нэлээн нягталж байж ажлын хэсгийн дүгнэлт гарахаас өөр аргагүй болчихсон байж байгаа. Ерөнхийдөө бэлтгэл ажил бол хангагдсан. Энэ зөрүүг арилгах, энэ зөрүүн дээр ярилцах цаг хэрэгтэй байгаа учраас эхний асуудал болгож хэлэлцэх боломжгүй л болчихож байгаа юм даа өнөөдрийн хувьд бол.

Д.Арвин: -Эрдэнээ гишүүн яасан юм?

Д.Дондог: -Эрдэнээ гишүүнтэй харин холбоо барьж чадахгүй байгаад байна.

Д.Арвин: -Тэгээд ийм байна л даа. Байнгын хорооны гишүүд ээ, халамжийн хууль бол хэлэлцээд, энэ хаврын чуулганы л эхэнд өргөн барьсан хууль. Бид нар ажлын хэсгүүдэд ажиллах маш их хугацаа өгсөн шүү дээ. Тэгээд ингээд их хугацаа өгчихөөд байхад одоо хүртэл ингээд бүлгүүд асуудлыг шийдвэрлээд оруулж ирэхгүй, бид одоо ажлын хэсгийг ажиллах нөхцөлөөр нь маш их хангаж байгаа. Тийм учраас одоо энэ 7 хоногт шургуу хэлэлцээд, ирэх 7 хоногийн Байнгын хорооны хурлаар оруулж ирэх үү, бололцоотой юу.

Д.Дондог: -Ийм шүү Арвин гишүүн ээ. Бүлгүүд гэж одоо манай ажлын хэсгийн хувьд бол ер нь анхнаас нь олон түмэндээ нөгөө хүртдэг хүмүүстэй нь уулзаад, олон улсын байгууллагатай уулзаад, яамныхантай уулзаад, зарчмын зөрүүтэй саналаа бол ерөөсөө хугацаанд нь бэлдчихээд л яваад байгаа. Үг, үсгийн найруулга юмаа өдөр тутам шахуу янзлаад л, Хувьсгалт намын бүлэг бол одоо ерөнхийдөө анх хэлэлцэнэ гэдгээрээ бол саналаа өгөөд, дахиж өөр санал байхгүй ээ гээд ингээд явж байгаа. АН-ын бүлэг дээр харин саналтай байсан. Тэр нь жаахан удсан. Одоо тэгээд санал нь гарч ирсэн, Эрдэнээ гишүүний бол анх гарч ирсэн. Тэгээд тэрэн дээр ярихаар зэрэг концепцийн хуулийн концепци, үндсэн концепцид бол яах аргагүй өөрчлөлт орохоор байгаа юмаа. Тэгэхээр шууд энд ярьж болохгүй болчихсон учраас тэр санал бол уржигдар ирсэн. Уржигдар ирээд, өчигдөр ярих ёстой байсан. Өчигдөр яригдаж чадаагүй учраас ингээд хойшилж байгаа юм.

Одоо өнөөдөр Эрдэнээ гишүүнийг ирвэл Алтангэрэл гишүүн бид хоёр ярихад бэлэн гээд суугаад байгаа. Бадамсүрэн гишүүн байж байна. Оюунхорол гишүүн байж байна. Ажлын хэсгийн гишүүд бол ер нь бэлэн байж байгаа. Ажлын хэсгийн гишүүдийг хангалттай материалаар хангаж явж байгаа. Өчигдөр өглөө хамгийн сүүлд одоо бас дахиад тодорхой материалуудыг бас дахиад тарааж өгсөн байж байгаа. Зарчмын зөрүүтэй саналуудаа өгчихсөн байж байгаа. Гишүүд санал хураахад бэлэн байх аа гэсэн байр суурьтай байж байгаа.

Концепцийн зөрүү гарсан учраас зөвхөн одоо ажлын хэсгийн гишүүд бид нар яриад бас шийдэхээргүй юмнууд байгаа юм болов уу. Ямар ч байсан эхний ээлжинд бид нар нэг яриадахъя.

Д.Арвин: -За тэгвэл ажлын хэсгийн ахлагчийн саналаар нэгдүгээр асуудал хойшлогдсон. Хойшлох уу, 

Тэгвэл хэлэлцэх асуудлаа нэгдүгээр асуудлаа хойшлуулаад хоёрдугаар асуудлаа олон хүүхэд төрүүлж өсгөсөн эхийг урамшуулах тухай хуулийн зарим зүйлийг хүчингүй болсонд тооцох тухай хуулийн төслүүд гэсэн энэ асуудлыг хэлэлцэх санал гишүүд гараа өргөнө үү. Гишүүдэд дийлэнх нь дэмжиж байгаа учраас энэ асуудал дэмжигдлээ.

Олон хүүхэд төрүүлж өсгөсөн эхийг урамшуулах тухай хуулийн зарим зүйлийг хүчингүй болсонд тооцох тухай хуулийн төслүүдийг хэлэлцэх эсэхийг хэлэлцье. Хэлэлцэх асуудалтай холбогдуулан Их Хурлын гишүүн Гончигдорж, Батбаяр нар байхгүй байгаа юм байна тиймээ. УИХ-ын гишүүн Буд, УИХ-ын гишүүн Дондог нар байгаа юм байна. УИХ-ын гишүүн Оюунхорол бас хэлэлцэх асуудалтай холбогдуулан байгаа юм байна. 

Төсөл санаачлагчийн илтгэлийг Оюунхорол гишүүн танилцуулах уу?

Д.Оюунхорол: -Монгол Улсын Үндсэн хуулийн 20 дугаар зүйлийн 1 дэх хэсэг. Монгол Улсын Их Хурлын тухай 7 дугаар зүйлийн 7.1.3-т заасан бүрэн эрхийнхээ дагуу бид Олон хүүхэд төрүүлж өсгөсөн эхийг урамшуулах тухай хуулийн төслийг санаачлан боловсруулж, УИХ-д өргөн мэдүүлж байгаа юм. Хуулийн төслийг УИХ-ын чуулганы хуралдаанаар хэлэлцэх эсэх асуудлыг шийдвэрлэнэ. Тэгээд энэ төсөлтэй холбогдуулаад манай УИХ-ын 20 гаруй гишүүн хамт энэ хуулийн төслийг өргөн барьсан. Энд өргөн барьсан хуулийг олон гишүүд хүрэлцэн ирсэн байна. 

Бидний энийг өргөн барьж байгаагийн гол зорилго бол Монгол Улсын хүн амын 2000 оны тооллогоор хүн ам зүйн талаархи зарим судалгаанаас үзэхэд нэг өрхөд дунджаар 2 хүүхэд ногдож байгаа юм байна гэсэн ийм статистик тоо гарсан. Энэ нь бол нэгдүгээрт хүн амын амьжиргааны өртөг өндөр болж байгаа, хоёрдугаарт, ажилгүйдэл, ядуурлын түвшин өссөнөөс шалтгаалан мянган эхэд ногдох төрөлтийн тоо бол эрс багассан байна. 

Улс орны эдийн засгийн бодит өсөлт нь хүн амын тооноос шууд хамаардаг тул хүн амыг нэмэгдүүлэх бодлогыг баримтлах эрх зүйн зохистой орчныг бүрдүүлэхэд энэ хууль ач холбогдолтой гэж бид үзэж байгаа юм. 

Олон хүүхэд төрүүлж өсгөсөн эхчүүдийн одонгоор шагнах, улсын тэтгэврийн өргөтгөн нэмэгдүүлэх тухай хууль нь 1957 оны 4 дүгээр сарын 3-ны өдөр БНМАУ-ын Их Хурлаас баталсан ийм одоо хууль байдаг юм байна. Энэ хуулиар 5-8 хүртэлх хүүхэд төрүүлж өсгөсөн эхийг Алдарт эхийн 1, 2 дугаар одонгоор урамшуулж байсан. Энэ нь бол 1957 оны хууль бол өнөөдрийн энэ зах зээлийн, энэ сүүлийн 20 жилд хэрэглэхэд нэлээн хэцүү юмаа гэсэн ийм тооцоо судалгааг бол бид хийсэн. 

Хуулийн нэрэнд байгаа улсын тэтгэврийн асуудлыг зохицуулсан хуулийн 3 болон 4 дүгээр зүйлийг 1962 оны хуулиар хүчингүй болгосон юм байна лээ. Ингээд эх, хүүхдэд тэтгэмж олгох, хүүхэд, эх гэр бүлд мөнгөн тусламж үзүүлэх тухай хуулиар зохицуулдаг болсон. Хуулийг батлах үед иргэдийн амьдралын боломж, цалин орлого, гэр бүлийн төлөвлөлтийн тухай тухайн үеийн байдлаас харгалзан 5-аас дээш хүүхэд төрүүлсэн эхийг одонгоор шагнаж, тэтгэвэр олгох бодлого баримталж ирсэн байсан.

2005 оны 12 дугаар сард баталсан Ахмад настны нийгмийн хамгааллан тухай хуулинд анх Эхийн алдар 1, 2 дугаар зэргийн одонтой ахмад настан эхчүүдэд жилд 1 удаа тусламж олгохоор заасны дагуу 2006 оны 7 дугаар сарын 1-нээс эхлэн 50 мянга, 100 мянган төгрөгөөр тусламж олгож эхэлсэн юм байна лээ. Эх хүүхдэд тэтгэмж олгох, хүүхэд, эх гэр бүлд мөнгөн тусламж үзүүлэх тухай хуулиар 2007 оноос эхлэн Эхийн алдар 1, 2 дугаар зэргийн одонт бүх эхчүүдэд нас харгалзахгүйгээр тусламжийг олгож эхэлсэн. 2010 оноос эхлэн энэ заалтыг Нийгмийн халамжийн тухай хуулинд тусган Эхийн алдар 1, 2 дугаар зэргийн одонтой ээж нарт одоогийн байдлаар улсын хэмжээнд 130 мянга орчим эхчүүд байна. Жилд бол нэг 9 тэрбум орчим төгрөгний төсөв зарцуулдаг юм байна. 

Засгийн газрын үйл ажиллагааны хөтөлбөрт тусгагдсаны дагуу эхийн алдар 1, 2 дугаар зэргийн одонтой эхчүүдэд жил бүр 50 мянга, 1 сая төгрөгийг олгохоор тооцоолон жил бүр дунджаар 96 тэрбум төгрөг нэмж шаардагдах тооцоо гарч байгаа. Эдгээр эхчүүд одоо жилд нэг удаа олгож байгаа мөнгөн тусламжийг хэвээр үлдээх нь зүйтэй гэж бас үзэж байгаа юм. 0-18 насны олон хүүхэдтэй Эхийн алдарт одонтой эхчүүдийг нийт Эхийн алдар одонтой эхчүүдийн 8 хувь бол хүрдэггүй юм байна одоогийн байдлаар бол. Эдгээр эхчүүдийг дэмжих зорилгоор шинээр эхийн алдар 1, 2 дугаар зэргийн одонтой эхчүүдэд нэг удаа 500, 1 сая төгрөг олгох нь жилд шүү дээ тиймээ, зүйтэй гэж үзсэн.

Олон хүүхэд төрүүлж өсгөсөн эхийг урамшуулах тухай хуулийн төслийг ийм зорилгоор боловсруулсан. 

Хуулийн төслийн ерөнхий бүтэц, зохицуулах харилцаа, хамрах хүрээ нь бол олон хүүхэд төрүүлж өсгөсөн эхийн урамшуулах тухай хуулийн төсөл нь 5 зүйлтэй, хуулийн төслийн 1 дүгээр зүйл нь хуулиар зохицуулах харилцааг тодорхойлсон. Ер нь бол гишүүдэд тарчихсан байгаа танилцуулга. Ингээд энд бол гол нь одоогийн 4 хүүхэд гаргасан ээжид 2 дугаар одон, 6 хүүхэд гаргасан ээжид 1 дүгээр одон олгох. Энэ хуулийг гарсан өдрөөс нь эхэлж хэрэглэх, одоогийн 4 ба 6 хүүхэдтэй ээж нарт энэ хуулийн хүрээ үйлчлэх юмаа гэсэн хуулийг батлуулахаар оруулж ирж байгаа юм.

Д.Арвин: -Хууль санаачлагчдаас асуух асуулттай гишүүд байна уу? Алтангэрэл гишүүн, Батбаяр гишүүн.

П.Алтангэрэл: -Би энэ бас хуулийг санаачлахад оролцсон гишүүдийн нэг юмаа. Гэхдээ хууль санаачлагчид Оюунхорол дарга бид нар бас нэг ярьж байгаад Дэмбэрэл даргад энэ хуулийн төслийг өргөн барихдаа ер нь 5, 8-ыг 4, 6 болгоё гэдэг дээрээ бол байя. Тэр 500 мянга, сая төгрөгийг бол энэ удаа эдийн засгийн боломж юмаа харгалзаад бас зохицуулах шаардлагатай юм гэдэг ийм тохиролцоонд хүрч би өргөн барьсан гэж ойлгож байгаа шүү дээ. Гэтэл энэ танилцуулган дээр бас ийм нэг зөрөөтэй юм танилцуулагдаад байгаа юм. Орж ирчихсэн байна. Жишээлэх юм бол одоо 500, сая төгрөгийг олгох юм бол жилд 96 тэрбум төгрөг нэмэгдэх тооцоо байна. Ийм их мөнгө байгаа учраас одоо олгогдож байгаа 50 мянга, 100 мянгыг хэвээр нь үлдээх нь зүйтэй гэж танилцуулган дээр байна. Тэгсэн мөртлөө нэг өгүүлбэр алгасаад эдгээр эхчүүдийг дэмжих зорилгоор шинээр Эхийн алдар 1, 2 дугаар зэргийн одон авч байгаа эхчүүдэд нэг удаа 500 мянга, 1 сая төгрөг олгох нь зүйтэй гэж үзэж байнаа гээд ингээд ийм 2 зөрөөтэй ийм юм ороод ирж байгаа байхгүй юу.

Тэгэхээр одоо 50, 100 мянгаараа хэвээр нь үлдээх нь зүйтэй гэж танилцуулган дээр оруулж ирж байгаа юм уу, Эсвэл 500 саяаа өгөх нь зүйтэй гэж оруулж ирж байгаа юм уу. Энийг нэг сайн ялгаж салгаж бид хийхгүй бол баталчихдаг. Дараа нь нөгөө 96 тэрбум төгрөгний нэмэлт эх үүсвэр шаардагдаад эхэлдэг. Одоо бол нийт эхчүүдийн дунд бол яг би бас хөдөө гадаа явсан, хүмүүстэй уулзсан. Тэгж байна лээ. Одоо энэ хууль батлагдаад одоо 4 хүүхэд төрүүлсэн бол ингээд ингээд гээд ойлгочихсон тэрийг. 5, 6 бол ийм болох юм байна. Тэгээд энийгээ дагаад бид жилд 2 дугаар зэргийн одон 500, 1 нь сая авах юм байна шүү гэсэн ойлголт бол бүрэн суучихсан байна лээ. Тэгэхээр бид энэ хуулиа гаргахдаа одоо яг 50 мянга, 100 мянга гэдгийг нь хэвээр нь байлгаж батлах юм уу, эсвэл ийм салаа утгатай юм хийчих юм бол дараа нь бид нар өөрсдөө хүнд байдалд орно шүү дээ. Одоо 500, сая төгрөгөө нэхээд эхэлдэг. Мөнгө байдаггүй. Тэгэхээр энэ дээр бид нар нэлээн сайн ойлголцолд хүрч энэ хуулиа батлахгүй бол.

Би бол ойлгохдоо одоо тэр тоогий нь бол тогтчихъё. Хуучин 50, 100-гаараа хэвээрээ байя гэдгээр хуулийг батлах юм байна гэж ойлгосон чинь танилцуулган дээрээ 500 саяыг өгөх нь зүйтэй гээд ингээд танилцуулга ороод ирж байгаа байхгүй юу. Тэгэхээр энэ дээрээ л нэг нэгдсэн ийм дүрмээрээ.

Д.Оюунхорол: -Баярлалаа Алтангэрэл гишүүн ээ. Бид бас таны ярьж байгаа яг зөв. Одоо өнөөдрийн байдлаар бид бол эхлээд одонтой ээж нарынхаа одон авдаг одоогийн үйлчилж байгаа хууль, хүүхдийн тоог бууруулах асуудлаа шийдвэрлээд, ер нь бол цаашдаа Засгийн газрын мөрийн хөтөлбөрт батлагдсан байгаа л даа. Одонтой ээж нарт олгох мөнгөн тэтгэмжийг нэмэгдүүлэх тухай.  Тэр асуудлыг нь бол дараа нь жичид нь авч үзье. Одоо бол одоогийн олгож байгаа 50, 100 мянгаараа асуудлаа шийдвэрлээд, тэгээд одон авдаг хүүхдийнхээ тоог бууруулах, аяндаа хүүхдийн тоог бууруулаад ирэхээр одон авдаг ээж нарын тоо бол тодорхой хэмжээгээр өснө. 2000 орчим өсөх юм байна лээ. 

Тийм учраас энэ тоогий нь бол харгалзаж үзээд, 50, 100-гаараа явах нь зөв байх аа одоогийн байдлаар. Ямар ч байсан одонгийнхоо хүүхэд авдаг тоог бууруулах асуудлаа бид өнөөдрийн энэ асуудлаараа шийдвэрлээд явъя гэсэн бодолтой тийм байгаа. Ер нь бол Засгийн газрын мөрийн хөтөлбөрт бол 500 мянга, сая төгрөгт хүрнэ гэсэн ийм юм бол явж байгаа.

Д.Арвин: -Батбаяр гишүүн.

Д.Кёкүшюзан Батбаяр: -Би бол энэ хүүхдийн мөнгө, энэ одонтой эхчүүдэд гэж байгаа энэ 4 хүүхэд төрүүлсэн эхэд 2 дугаар зэргийн одон, 8 байснаа урд нь 6 болгоод энэ одон өгөх энэ дээр бол дэмжиж байна, дэмжилгүй яахав. Мэдээж энэ. Асуух гээд байгаа гол зүйл бол энэ нэгдүгээр одон, хоёрдугаар одонтой эхчүүдэд ер нь 500-гаас сая төгрөг өгвөл энэ эдийн засгийн бололцоо нь яг ямар байгаа юм бэ? Бараг энэ 100 орчим тэрбум, 96 тэрбум гэдэг нь. Энийг нэгдүгээрт.

Хоёрдугаарт энэ хүүхдийн мөнгө өгвөл энэ одонгийн мөнгө өгөхгүй, одонгийн мөнгө өгвөл хүүхдийн мөнгө өгөхгүй гээд энэ дээр судалж үзсэн юм байгаа юу? Энэ чинь нөгөө зөрчилдчих вий дээ гэж санаа зовж байна. Нөгөө одонтой эхчүүдэд нь мөнгийг нь өгнө. Тэгээд хүүхдийн нэг хүүхэдтэй, хоёр хүүхэдтэй мөнгөгүй болдог, нөгөө хүүхдийнхээ мөнгийг авна гээд сууж байгаа улсуудад зөрчилдсөн юм байна. Энэ дээр судалж үзсэн юм байна уу? гэсэн ийм 2 асуулт байна.

Д.Арвин: -Сая асуудал бараг давхардчихлаа даа. Бид нар сая 50 , 100-гаараа гэж ярьсан. 

Д.Оюунхорол: -Энийг хүүхдийн мөнгөтэй хольж ойлгох ямар ч юу байхгүй, ойлгогдохгүй. Энэ бол одонтой ээж нарт олгогдох одоогийн тоог нэгдүгээрт бууруулах, хоёрдугаарт одонтой ээж нарт олгож байгаа өнөөдөр халамжийн хуулиар олгогдож байгаа мөнгөн тэтгэлэг бол тусдаа. Тийм учраас хүүхдийн мөнгөтэй ижил ойлголт байхгүй.

Д.Арвин: -Дондог гишүүн.

Д.Дондог: -Асуудлууд бол давхцаж байна л даа. Засгийн газар ер нь яг ямар байр суурь юм өгсөн юм. Энэ дээр одоо ингээд их олон саналууд биччихсэн юм байна л даа нэгдүгээрт тэрнийг тодруулж өгөөч гэж хэлэх гэсэн юм. Хоёрдугаарт, сая Батбаяр гишүүн ч асууж байна, Алтангэрэл гишүүн ч асууж байна. Мөнгөн дүн дээр улсын төсөв дээр бас нэлээн хэд ачаалал ирэх л юм байна л даа. 100-гаад тэрбум төгрөг, 96 тэрбум төгрөг. Тэгээд бид нарын явуулж байгаа юм чинь бол нөгөө Эх орны хишиг сангаар хүн болгонд, хүүхэд болгонд, иргэн болгонд мөнгө өгч байгаа. Дээрээс нь сая хүүхдийн мөнгөний хууль өргөн баригдлаа. Энэ хууль ингээд явах нь. Дээрээс нь дахиад халамжийн хууль явж байгаа. Нэг өрхөд бол энэ 4 өрхөд 1 өрхөд бараг ажил хийх шаардлагагүй болтол нь цалин орлого. Тийм, тэгээд одоо тийм хэмжээний мөнгө очих нээ.

Тэгэхээр одоо энэ маань энийг уялдуулахгүй бол энэ одоо үгүй гэж байгаа юм биш л дээ. Уялдуулж авч үзэхгүй бол бас боломгүй юм шиг байна. Өнөөдөр хэлэлцэх эсэхийг нь ярьчихаад, тэгээд дараа нь хэлэлцүүлгийн явцад нөгөө хуулиудтайгаа бас жаахан уялдуулах нь зөв юм болов уу. Тэгэхгүй бол улсын төсөв маань одоо хэр ачаалал дааж явах бол. Цаашдаа энэ чинь тэгээд жил болгон, тогтмол өгдөг мөнгөнүүд болоод явчихна шүү дээ. Тэрэн дээр бас анхаарах шаардлагатай юм болов уу л гэж ингэж бодож байх юм. Энэ дээр ер нь юу гэж хэлэх бол төсөл санаачлагчид. Ийм 4 хууль одоо зөвхөн энэ Байнгын хороон дээр гэхэд 4 хууль зэрэг явж байгаа.

Д.Арвин: -Оюунхорол.

Д.Оюунхорол: -Засгийн газар бол ерөнхийд нь зарчмын хувьд энэ өргөн барьсан хуулийн төслийг дэмжсэн. Ер нь Монгол Улс хүн ам зүйн бодлогоо дээшлүүлэх шаардлагатай байна. Өнөөдрийн байгаа 2.7 сая хүн амаа ямар ч байсан ядаж нэг 3 саяас дээш гаргах юмсан гэдэг нь бидний хэтийн ирээдүйн Монгол Улсын хөгжлийн асуудлаа. Тийм учраас хүн ам зүйн бодлого дээр баримталж байгаа энэ зарчмыг Монгол Улсын Засгийн газар дэмжиж, санал өгсөн. Өнөөдрийн 4 ба 6 хүүхэдтэй ээж гэдэг бол зах зээлийн нийгэмд 8 хүүхэд, 5 хүүхэд гаргадаг. Тэгээд одон авдаг ээж нарын тоо бол эрс буурсан байгаа учраас энэ хуулийг оруулж батлах нь бол яг зах зээлийн өнөөдрийн нийгэмд бол шаардлагатай, хэрэгцээтэй байгаа зүйл. 

Хоёрдугаарт, улс төрийн сонгуульд оролцсон намуудын бас мөрийн хөтөлбөрт суусан. Засгийн газрын мөрийн хөтөлбөрт бол байгаа зүйлээ. Тийм учраас түрүүний гишүүдийн хэлдгээр мөнгөн тэтгэлгийн хэмжээгий нь хэвээр нь үлдээгээд, 4 болон 6 хүүхэдтэй ээж нарт одон олгодог журмыг нь өнөөдрийн өргөн барьчихсан хуулийнхаа хүрээнд бид нар шийдвэрлэчихээд дараагийн асуудал нь бол тодорхой болно. Мэдээж ер нь бол Засгийн газар бол ер нь одонтой ээж нарын мөнгийг 500 сая руу хүргэхийн төлөө ажиллана гэж үзэж байгаа юм байна лээ. Энэ дээр ч хариугаа бол тэгж өгсөн. Тэгэхдээ одоо бол эдийн засгийн боломж нөхцөл байдал, энэ халамжийн мөнгөний давхардлууд олон байгаа учраас бас хэмжээг нэмэгдүүлэх асуудлаа судалж, тооцоо судалгаа хийж, төсөвтөө тусгаж оруулж ирэх байх аа.

Тийм учраас хууль эрх зүйн орчинг бүрдүүлээд өгчихвөл дараагийн асуудал нь бол цаашдаа явах боломжтой болох байх аа гэж бодож байна.

Д.Арвин: -Бадамсүрэн гишүүн.

Х.Бадамсүрэн: -Үндсэндээ асуултууд давхардчихлаа даа. Ойлголоо, баярлалаа.

Д.Арвин: -Санал хэлэх гишүүд байна уу? Батбаяр гишүүн.

Н.Батбаяр: -Санал биш эхлээд асуугаадахъя. Тэгэхээр ийм байгаа юм. Одоо тэгэхээр нэг асуудлаар 2 хууль болох гэж байна л даа. Өнөөдрийн энэ өргөн барьсан хууль байна тийм үү. Энэ хуулийг өдийгөөс 2 жилийн өмнө 2008 оны 4 сард бас хэсэг гишүүд түрүүчийн Их Хурлын гишүүд өргөн барьсан юм. Яг адилхан заалттай. Тэгээд тэрийг өнгөрсөн жил Их Хурал хэлэлцсэн юм. Анхны хэлэлцүүлэг явчихсан юм. Тэгээд анхны хэлэлцүүлгээр дэмжчихсэн юм. Одоо хоёрдугаар хэлэлцүүлэг сүүлийн хэлэлцүүлэг дутуу байгаа байхгүй юу даа. Тэгэхээр нэг хууль дээр, нэг асуудал дээр 2 хууль зэрэг ингэж хэлэлцэж болох уу гэж. 

Д.Оюунхорол: -Нэгдүгээрт одоогийн өргөн барьсан байсан Батбаяр гишүүдийн өргөн барьсан хуулийн төсөл бол шинээр 4 дэх хүүхдээ гаргасан, шинээр 6 дахь хүүхдээ гаргасан ээжүүдэд 1, 2 дугаар одонг олгоё гэж хууль өргөн барьсан. Бидний одоогийн өргөн барьж байгаа хууль нь бол одоогийн 4-тэй ба одоогийн 6 хүүхэдтэй ээж шинээр 4 ба 6-г гаргаж байгаа нь бүгдээрээ адилхан энэ хуулийн хүрээнд одон авдаг болно. Энэ бол хүн ам зүйн бодлогын хамгийн чухал асуудал. Өнөөдрийн 4 хүүхэдтэй, өнөөдрийн 6 хүүхэдтэй байгаа ээжүүд энэ одонг авахын төлөө бидэнд саналаа өгч байсан. Бүр энийг сонгуулиар явж байхдаа ч ярьж байсан. Тийм учраас зарчим нь бол энэ байгаа юмаа Батбаяр гишүүн ээ.

Эцсийн дүндээ бол энэ хууль батлагдаж гараад нийгэмд, тэр ээж нарт, энэ хүн ам зүйн бодлогод нэмэр болох л ёстой. УИХ-ын 20 гишүүн энд санал өгсөн.

Н.Батбаяр: -Би тайлбарлая. Энэ хуулийг 2008 оны 4 сард өргөн барьсан, тэгээд хэлэлцэхгүй байсаар байгаад, Оюунхорол чинь Байнгын хороон дарга байсан шүү дээ. Би гуйж байгаад …хэлэлцүүлсэн юм. Арвины үед хэлэлцсэн билүү тэр чинь. 

Д.Арвин: -…хороогоор хэлэлцсэн л дээ.

Д.Оюунхорол: -2009 он бол эдийн засгийн хямрал гээд эдийн засгийг хямралыг давах төлөвлөгөө батлах гээд бид нар ерөнхийдөө эдийн засгийг хумих бодлого явж байсан үед бол энийг хэлэлцэх боломж байгаагүй ээ. Одоо бол өнөөдөр эдийн засгийн хямрал тодорхой хэмжээгээр гарсан. Эдийн засаг өссөн байгаа учраас асуудлыг шийдэх нь чухал. Түүнээс бид энд өнөөдөр маргалдаж, хэн нэг нь ямар нэг улс төр хийх шаардлага бас байхгүй. Эцсийн дүндээ бол зарчим нь бол 2 өөр асуудлаа Батбаяр гишүүн ээ. Таны өргөн барьсан бол шинээр нэг 4 дэх хүүхдээ гаргасан, шинээр 6 дахь хүүхдээ гаргасан ээж нарт одон олгоё гэж байна. Бидний өргөн барьсан агуулга нь бол одоогийн 4-тэй, 6-тай нь бас авах ёстой. Одоогийн 4, 6-тай ээж нар бол энэ зах зээлийн хатуу нийгэмд, энэ хүн ам зүйн бодлогод тодорхой хувь нэмэр оруулсан ээж нар. Статистик тоогий нь авахаар энэ бол маш их тоо байгаа юмаа Батбаяр гишүүн ээ. Тийм учраас та энд сайхан хүлээцтэй ханд.

Н.Батбаяр: -Оюунхорол оо, би чамд хэлээдэхье. Одоо Байнгын хорооны энэ ажлын алба энийг хянаж баймаар байна. Энэ хоёр хуулийн ялгаа нь яг Оюунхорол гишүүний хэлдгээр байгаа. Бидний өргөн барьсан бол хууль гарсан өдрөөс хойш 4, 5 дахь хүүхэд нь гарсан бол 2 дугаар зэргийн одон өгье. Хууль гарснаас хойш 6, 7 дугаар хүүхэд нь гарсан байх юм бол 1 дүгээр зэргийн одон өгье гэж гарсан байхгүй юу даа. Хуулийг буцааж хэрэглэхгүй гэж. 

Оюунхоролын санаа бол хуулийг буцааж хэрэглэнэ. Өнөөдөр хууль гарснаас өмнө 4 хүүхдээ төрүүлчихсэн байх юм бол тэр эмээ нарт бүгдээрэнд нь одонгоо өгье гэж тэгж хэлж байгаа. Тэгээд яг энэ хуулийг хэлэлцэж байх үед, миний яг хуулийг хэлэлцэж байх үед Оюунхорол гишүүн өөрөө хажуугийн санал гаргаад, нээрээ Арвингүй үед хэлэлцсэн юм байна. Оюунхоролыг би гуйгаад хэлэлцүүлж чадаагүй юм байна. Арвингүйн үед хуралдаад Оюунхорол санаачлага гаргаад, миний тэр хуулийн төсөл дээр саяны хэлдэг заалтыг нэмээд оруулахаар санал хураалгасан байхгүй юу даа. Тэгээд тэр нь олонхийн дэмжлэг авчихсан юм. Өөрөөр хэлэх юм бол.

Уучлаарай, тэгээд өөрөөр хэлэх юм бол Оюунхоролын санал дэмжлэг авснаараа хууль буцахаар болчихоор болчихож байгаа байхгүй юу даа. Өөрөөр хэлбэл өнөөдөр хууль гарлаа гэхэд 4 хүүхэдтэй эхчүүд бүгдээрээ 2 дугаар зэргийн одон авна, 6 хүүхэдтэй эхчүүд бүгдээрээ 1 дүгээр зэргийн одон авахаар анхны хэлэлцүүлгээр ороод дэмжигдчихсэн зүйл. Одоо зүгээр хоёрдахь хэлэлцүүлгээр ороод тэгээд батлуулаад дуусах байхгүй юу. Тэгэхэд би энэ хоёр хуулинд ямар ч зарчмын зөрүү байхгүй.

Д.Оюунхорол: -Батбаяр гишүүн ээ, одоо тэртэй тэргүй ингээд нэгдээд явчихаж болж байна. 

Н.Батбаяр: -Үгүй, хүлээж бай. Тэгэхээр харин ийм байхгүй юу даа.

Д.Оюунхорол: -4, 6 гэдэг бол үнэхээр.

Н.Батбаяр: -Эндээс ямар асуудал гарч ирж байна вэ гэх юм бол ямар хуулийг хэн өргөн барьснаараа батлагддаг юм бэ гэдэг асуудал гарч ирэх гэж байгаа байхгүй юу даа. Тэгж болохгүй ээ. Сүүлчийн Оюунхоролын өргөсөн дээр би өөрөө гарын үсгээ зурсан байгаа. Батбаяр өргөн барьсан нь буруу болоод байдаг юм бол Оюунхорол барьсан бол зөв байдаг юм болов уу гэж бодоод гарын үсэг зурсан юм. Тийм учраас хуулийн барих юм бол одоо тэгэхээр манай хуулийн хоёрдугаар хэлэлцүүлэг хийгээд энэ хоёр дээр чинь асуудал байхгүй болчихож байгаа шүү дээ.

А.Тлейхан: -Батбаяр гишүүн ээ, та энэ хуулийг бас өргөн барьсан шүү дээ.

Д.Дондог: -Тийм, цуг барьсан юм.

А.Тлейхан: -Тэгээд 2 хууль хоёулаа өргөн барьчихаар одоо юу будилуулаад байгаа юм бэ?

Н.Батбаяр: -Бишээ, юу будлиулаад, та нар эхний хуулийг нь хар л даа. Эхний хууль нь бараг хийчихсэн байхгүй юу даа.

А.Тлейхан: -Та өөрөө энд өргөн барьчихсан байна шүү дээ.

Д.Дондог: -Цуг өргөн барьчихсан байна шүү дээ одоо.

Н.Батбаяр: -Яагаад вэ гэвэл би хуулиа гаргуулахын тулд хийж байгаа байхгүй юу даа. Миний санааг дэмжихгүй яваад байсан байхгүй юу даа Оюунхорол. 

А.Тлейхан: -Та хоёр хоорондоо хэл амаа ол л доо тэгээд.

Н.Батбаяр: -Хэл амаа ол гэх юм бол одоо тэгээд Байнгын хорооны ажлын хэсгийнхэн тэр манай анхны хэлэлцүүлгийн материал гаргаад ир л дээ. Тэгээд тэр чинь шийдэгдчихсэн байхгүй юу даа. Оюунхорол бид хоёр зөрчил байхгүй болчихсон. Тэгээд би Оюунхоролыг гайхаад байгаа юм. Зүгээр түүхэнд одоо Оюунхорол гэдэг гишүүн энийг санаачилсан гэж үлдэх гэж бодсон юм байлгүй. Тэр бодол буянаараа болог гэж бодсон юм. Тэгж … тийм биш байхгүй юу даа.

Д.Дондог: -Цуг явж байна шүү дээ өөрөө.

Н.Батбаяр: -Бишээ, энэний чинь анхны, миний нөгөө нэг хууль байгаа шүү дээ. Тэрийг хэлэлцүүлгээр хэлэлцсэн байхгүй юу даа.

Д.Дондог: -Энэ дээр цуг өргөн барьсан байна шүү дээ дахиад.

Д.Оюунхорол: -Одоо ингээд хоёулаа ажлын хэсгээ хамтарч байгуулаад, цаашаа явъя. Чи бид хоёрын зарчим бол хоёр өөр өө. Чиний хэлдгээр хууль эргэж үйлчлэхгүй ээ гэж яриад байгаагий чинь би зөвшөөрөхгүй байнаа гэж байна шүү дээ. Би одоогийн 4, одоогийн 6-тай ээж нар одон авах ёстой, мөнгө авах ёстой. Тийм учраас агуулга нь бол чи бид хоёрын нэг ээ. Тийм учраас Их Хурлын гишүүдийн энэ 20 хүний өргөн барьсан хуулийг хэлэлцэх нь зүйтэй. Тийм учраас Арвин гишүүн ээ, хэлэлцүүлгээ цааш нь үргэлжлүүлье.

Д.Арвин: -Гишүүд ээ, би ойлгож байна аа. Энэ асуудлаар би сая бас Их Хурлын дарга дээр хурал эхлэхийн өмнө нэг ийм асуудлаар хоёр хууль, тэгээд би Дэгийн хуулийн дагуу та нарт Дэгийн хуулийг танилцуулъя. Нэг асуудлаар 16.4-т дэг дээр нэг асуудлаар хоёр болон түүнээс дээш төсөл өргөн мэдүүлсэн бөгөөд хууль санаачлагчид нь зөвшөөрсөн бол Байнгын хороо тэдгээрийг нэгтгэн нэг төсөл болгож, Байнгын хорооны санал, дүгнэлтийг хамтаар, хэрэв ийнхүү нэгдэхийг зөвшөөрөхгүй бол тус тусад нь санал дүгнэлт гаргаж, нэгдсэн хуралдаанд хэлэлцүүлнэ гэсэн ийм дэгийн хуультай байна. 

Тийм учраас одоо нэг хуулиар бол 2 төсөл гаргаж хэлэлцэж болох нь. Хэлэлцүүлгийн явцад хоорондоо хууль санаачлагчид нь одоо зөвшөөрөөд, хоорондоо зөвшилцөөд ороод явчих юм бол болж байна. Хэрэв зөвшөөрөхгүй ээ гэх юм бол тус тусад нь одоо Их Хуралд ч гэсэн санал, дүгнэлт оруулах тийм бас бололцоотой юм байна. Тэгээд энэ. 

Н.Батбаяр: -Ойлголоо, тэгээд яг энэ заалтууд байна. Тэгэхдээ ингэх байхгүй юу. Өнөөдөр монголын түүхэнд анх удаагаа яг нэг асуудлаар шүү, нэг асуудлаар адилхан шийдвэр гаргах, хоёр юм явж байгаа байхгүй юу даа. Адилхан. Яагаад вэ гэвэл Оюунхоролын хэлдэг тэр ялгаагий нь өөрөө энэ Нийгмийн бодлогын байнгын хороон дээр өнгөрсөн 1 сард хэлэлцэхэд Оюунхорол гишүүн өөрөө хажуугийн санал хийлгээд гаргаад энийг оруулчихсан байхгүй юу даа. Тэрийг нь уншаад өг дөө.

Д.Оюунхорол: -Тэгээд чиний хууль,миний хууль хоёр зэрэг л хэлэлцэгдээд яваг л дээ. Тэгээд чи заавал ч үгүй тэрийг ингээд асуудал болгоод.

Н.Батбаяр: -Бишээ, ийм байхгүй юу даа. Би гайхаад байгаа байхгүй юу. Яахаараа тэр явчихсан хуулийг хэлэлцүүлэхгүй одоо хүргэж байгаад дахиад дараагийн хуулийг оруулж ирж хэлэлцдэг юм.

Д.Оюунхорол: -Ер нь бол Засгийн газар энэ дээр бас тооцоо судалгаа хийгээд, дэмжсэн хариу өгөхдөө бол бидний сүүлийн өргөн барьсан хуулийн төсөл дээр өгсөн. Та нарын үед өргөн барьсан хууль бол өргөн барьсан гишүүд нь ч даже бараг байхгүй, өөрөө үлдсэн байгаа байхгүй юу.

Н.Батбаяр: -Уучлаарай. Би энэ дээр протоколд тэмдэглүүлээд хэлчихье. Оюунхорол гишүүн амбицтай байж болно. Тэгэхдээ ингэж болохгүй. Одоо манай гишүүд тийм байгаа.

Д.Оюунхорол: -Батбаяр гишүүн ээ, би бүр танаас илүү амбиц гаргана гэж байхгүй. Энэ хууль гарвал болж байна. 

Н.Батбаяр: -Хүлээж бай, өнөөдөр Батбаяр гишүүн гаргасан, Гончигдорж, Занданшатар, Дамиран, Ламбаа, Очирхүү, Мөнхтуяа, Бакей, Энхболд, Ганди, Баярцогт гэсэн хүмүүс хуулийн төсөл өргөн барьсан байж байгаа. 

Д.Оюунхорол: -Хоёрдугаарт, Батбаяр гишүүн ээ, мөнхийн амбиц бол танаас л үүсдэг, өөр юм байхгүй. Тэгээд асуудал шийдэгдэх гээд л явж байна. Чи энд орж ирж хурал үймүүлээд ямар нэгэн ийм юм ярих ямар шаардлага байна. Танай өргөн барьсан гишүүд бас л энэ хуульд гарын үсэг зурсан шүү дээ. Танай намын зөндөө олон гишүүд энэ дээр гарын үсэг зурсан шүү дээ. Энэ 20 гишүүн чинь өнөөдөр ярьсан асуудлыг энд ярихад чи ганцхан Оюунхоролоор хаяглаад байх шаардлага байхгүй.

Н.Батбаяр: -Оюунхорол оо, би чамайг Байнгын хорооны дарга байхад энэ хуулийг хэлэлцүүлж өгөөч ээ гэж бүтэн жил гуйсан.

Д.Оюунхорол: -Би эдийн засгийн хямралтай үед Байнгын хорооны тэр асуудлыг чинь би Даргын зөвлөл дээр  зөндөө ярьж үзсэн. Хойшлуулж бай гэж хэлсэн.

Н.Батбаяр: -Би одоо юу гэж хэлэх Оюунхорол тиймээ өөрөө санаачилбал хууль гаргана, өөр хүн санаачилбал гаргахгүй гэсэн байр хувирч байгаа байхгүй юу даа. 

Д.Оюунхорол: -Тэр эдийн засгийн хямралтай үед наад асуудлаа түр хойш нь тавьж байгаач ээ л гэсэн. Өнөөдөр ч гэсэн бид нар ойлгож байна. Тийм учраас 50, 100 мянгаараа явъя. Ямар ч байсан 500 мянга, сая төгрөгөө түр зуур хойшлуулъя гээд л яриад сууж байна. Хууль гарах нь чухал байнаа гэж. Өнөөдрийн чиний эцсийн зорилго энэ асуудлыг шийдэх байгаа юм уу эсвэл чиний амбиц үнэртээд байгаа юм уу?

Н.Батбаяр: -500, сая төгрөг гэдгийг ... тийм биз дээ. 

Д.Оюунхорол: -Би ер нь бол байна шүү дээ ийм төрөөс төсвөөс, татвараас ингээд иргэдэд очиж байгаа мөнгийг ямар нэг хаяг зүүх надад сонирхол байдаггүй. Энэ асуудал бол та нарт илүү үнэртээд, даже чамд илүү үнэртдэг юм байна. Өнөөдөр энэ асуудал шийдэгдэх… олон долоон юм яриад чи өөрөө ингээд новшроод хүүхэн шиг юм яриад суугаад байгаа юм чинь. Асуудал шийдэгдэх л гэж байна шүү дээ.

Н.Батбаяр: -Уучлаарай, тэгэхээр ингэмээр байгаа юм. Энэ дээр юу гэж хэлэх гээд байна вэ гэх юм бол цаашдаа ийм болох гээд байнаа. Цаашдаа юу болох гээд байна нэг хууль гараад.

Д.Оюунхорол: -Ер нь энэ шинэ Их Хурлын үед хуучин Их Хурлын гишүүдийн бараг олонхи нь байхгүй болчихсон хуулийг бол шинээр хэлэлцэх нь бол буруу байхгүй юу. Угаасаа дэгийн тухай хуулиндаа ч өөрчлөлт оруулах хэрэгтэй.

Н.Батбаяр: -Уучлаарай, нэг, хоёр, гурав, дөрөв, тав, зургаа, долоон гишүүн байж л байна шүү дээ.  

Д.Оюунхорол: -Өмнөх УИХ-ын өргөн барьсан хуулийг, ийм юм ярьж, хачин хачин юм яриад байдгаа болих хэрэгтэй шүү дээ.

Д.Арвин: -Больё больё. За ойлгож байна.

Н.Батбаяр: -Энэ дээр зарчмын асуудал нь юу байгаа вэ гэхээр нэг хуулиар … санал өргөн барьдагийг цаашаа яах юм. Цаашдаа яах юм тэгвэл.

Д.Оюунхорол: -Цаашдаа байна шүү дээ, ер нь бол хуучин Их Хурлын өргөн барьсан хуулиудыг хүчингүй болгодог дэгийн тухай хууль гаргах хэрэгтэй. Шинэ УИХ нь орж ирээд хуулийн төсөл өргөн барихад чи жишээлбэл отказ тавих ямар ч шаардлага байхгүй. Энэ чиний эрхийн асуудал биш. Энэ Их Хурлын гишүүдийн бүрэн эрхийн асуудал. Ямар хуулиа хэдийд ямар хугацаанд хэнтэй өргөн барих нь бид нарын асуудал. Тийм учраас чи энд ямар ч улс төр яриад байх шаардлага байхгүй.

Д.Арвин: -Оюунхорол оо, ингэе.

Н.Батбаяр: -Нэг хуулиар хоёр ижилхэн хууль өргөн барьдаг прездент үүсэх гэж байна. Тэрийг цаашид яаж зохицуулах юм бэ?

Д.Арвин: -Дэгийн хуулинд чинь сая би уншаад өглөө шүү дээ. Хоёр адилхан төсөл хэлэлцэж болноо, нэг хуулин дээр. Тэгээд тэрийгээ хэлэлцүүлгийн явцдаа 2 бүлэг яриад ингээд хоорондоо шийднэ биз дээ.

Н.Батбаяр: -Бишээ биш, нэг хуулин дээр хэд хэдэн юм орж ирж байгаад, өнөөдрийг хүртэл орж ирсэн тэр хуулин дээр дандаа өөр өөр асуудлаар орж ирсэн байхгүй юу даа.

Д.Оюунхорол: -…Үргэлж нэг юм хачин ардын баатар шиг юм ярьж явдагаа болих хэрэгтэй.

Д.Арвин: -Энэ асуудлыг хэлэлцэх эсэхийг нь шийдье гэж байгаа гишүүд гараа өргөнө үү. 10-9. Уг асуудал дэмжигдлээ.

Н.Батбаяр: -Би тэгвэл нэг юм асуучихъя. Манай хуулийн хоёрдугаар хэлэлцүүлгийг, одоо тэгэхээр чинь ийм болох уу. Манай хуулийг яах юм тэгээд. Манай хуулийг. 

Д.Арвин: -Хэлэлцүүлгээрээ нэгтгээд явчихъя л даа Батбаяр гишүүн ээ. Та адилхан л энэ дотор явж байна, бүгдээрээ энд нэг их одоо ингээд хар халуунд. Нэгтгээд нэг хууль болоод л явчихъя.

Н.Батбаяр: -Тэгэхээр нэг хүний хуулийг зориуд санаатайгаар хэлэлцүүлэхгүй барьж байгаад сүүлд гаргаж ирэхийг болих хэрэгтэй шүү дээ.

Д.Дондог: -Одоо дэгээр бол, Батбаяр гишүүн ээ, одоо энэ хуулийн анхны хэлэлцүүлэг явдагаараа явахаас өөр аргагүй шүү дээ. Яагаад вэ гэвэл нөгөө хууль чинь анхны хэлэлцүүлэг Байнгын хороон дээр хийчихсэн юм уу, чуулган дээр хийчихсэн юм уу.

Д.Арвин: -Байнгын хороон дээр хийчихсэн юм.

Д.Дондог: -Байнгын хороон дээр хийчихсэн байна. Тэгэхээр зэрэг энэ хэлэлцүүлэг бол анхны хэлэлцүүлгээрээ яваад, нөгөө хуулийг Байнгын хороон дээрээ эргээд ярих бололцоо бол байгаа шүү дээ. Яагаад вэ гэвэл чуулганд ороогүй юм чинь.

Д.Оюунхорол: -Чи зүгээр хамтарсан ажлын хэсэг байгуулаад л явчихна шүү дээ.

Н.Батбаяр: -Дондог гишүүн ээ, ийм байгаа юм. Би яагаад ингэж хэлээд байгаа юм. Өнөөдөр юу болж байна вэ гэх юм бол Их Хурал гишүүний бүрэн эрхийг зөрчиж байгаа, Үндсэн хуулийг зөрчиж байгаа байхгүй юу даа. Үндсэн хуулин дээр Их Хурлын гишүүн хууль санаачлах эрхтэй гэж байгаа. Тэрийг хэлэлцэх ёстой. Гэтэл зарим хуулийг хэлэлцэхгүй хэдэн жил болгодог, зарим хуулийг шууд … оруулж ирдэг энэ болохгүй байхгүй юу даа. Тийм учраас би энийг яагаад зориуд прездент болгож ярьж байгааг тайлбарлая. 

Дахиж ийм юм битгий гараасай гэсэндээ ингэж байгаа юм. Би өөрөө нэгэнт миний хууль явахгүй Оюунхорол тормос тавиад байгаа юм байна. Тийм учраас Оюунхоролыг өөрийг нь оруулж ирэхэд болох юм гэж үзээд бид хэд гарын үсэг зурсан байхгүй юу даа. Надад хууль гарах нь чухал. Тэгээд энийг яв.

Д.Оюунхорол: -Хамтарч өргөн бариад.

Д.Арвин: -За одоо ингээд ойлгосон.

Н.Батбаяр: -Арвин аа, цаашдаа ийм юм гаргадаггүй болох хэрэгтэй байна.

Д.Арвин: -Цаашдаа гарах ийм нөхцөл байна шүү дээ. Нэг хуулин дээр хоёр төсөл өргөн барьж орж байна.

Д.Оюунхорол: -Ер нь бол чиний асуудал бол шал өөр хоёр асуудал яригдаж байгаа шүү дээ. 

Н.Батбаяр: -Өөр өөр асуудлаар байхгүй юу даа. Тэгэхээр одоо би протоколд тэмдэглүүлэх. Яг адилхан асуудал байхгүй юу даа.

Д.Арвин: -Одоо энэний дараа хэлэлцэх эсэхээ шийдээд тэгээд нэгдчихье.

Д.Оюунхорол: -Өргөн барьсан төсөл чинь бол хоёр өөр өө Батбаяраа. Би чамд хэлж байна шүү дээ.

Н.Батбаяр: -Би ингэж хэлж байхгүй юу даа. Яг нэг асуудлаар хийж байгаа бол.

Д.Оюунхорол: -Чи шинээр 4 дэх, шинээр 6 дахь хүүхдээ гэсэн, би шинэ биш одоогийн 4, одоогийн 6 бүгдээрээ авъя гэдгээр барьсан гэж хэлж байна.

Д.Арвин: -Одоо энэ асуудал дууссан. 

Н.Батбаяр: -Арвин гишүүн ээ, би ганцхан юм хэлээд дуусъя. Дэгд зориулаад хэлж байгаа за юу. Яагаад гэвэл ийм асуудал гарч болохгүй учраас дэгийн хуулиндаа бид нар зохицуулалт хийх ёстой. Тэгээд Дэгийн хуулиар яаж зохицуулах хуулиудыг хэлэлцэхдээ өргөн барьсан дарааллаар нь хэлэлцдэг болох ёстой байхгүй юу даа. Одоо жишээлбэл завсарлага авах тухай асуудлыг хасах тухай миний 2008 оны санал одоо болтол хэлэлцэгдээгүй байгаа. Их Хурал үзэмжээрээ асуудалд ханддагийг болих гээд Дэгийн тухай хуулинд сая бид нар тийм асуудал оруулчихсан байгаа. 

Тийм учраас иймэрхүү прездентүүдээ санаж байгаад Дэгийн тухай хуулиа л их нарийхан болгох юм бол өнөөдрийн Оюунхорол бид хоёрынх шиг яриа гарахгүй байхгүй юу даа. Энэ үүднээс би энэ асуудлыг гаргаж тавьж байгаа юмаа. Баярлалаа.

Д.Арвин: -Тиймээ, наад асуудлыг Их Хурлын даргатай ярьсан, бид нар зохицуулах юм байгаа юм байна лээ. Энэ асуудлыг чуулган дээр Оюунхорол гишүүн илтгэе. Илтгэлээ тавих уу. Байнгын хорооны санал, дүгнэлтийг хэн унших вэ. Тлейхан гишүүн унш.

Гишүүд түр сууж байхгүй ээ, нэг ажлын хэсэг байгуулах гэсэн юм. Бусад асуудал байгаа. 

Ирэх жил 2011 онд Монгол Улс тусгаар тогтнолоо сэргээн тунхагласны 110 жилийн ой, Төв Азийн анхны төрт улс байгуулагдсаны 2220 жилийн ой, Монгол Улс тулгар төр, их Монгол Улс гал голомтоо бадраасны 850 жил, 805 жилийн ой ийм 3 ой 2011 онд болох юм байна. Энэ ойг угтаж бас Байнгын хороо, Их Хурал бодлогын түвшинд зүгээр сууж болохгүй учраас Их Хурлын даргатай ярьсан. Ямар нэгэн энэ ойнуудаа угтсан Их Хурлын тогтоол гарах ёстой гэж бодож байгаа. 

Энэ Их Хурлын тогтоолыг бэлтгэх, энэ ойтой холбогдсон ажлын хэсэгт орж ажиллах тогтоол бэлтгэх энэ Байнгын хорооноос ажлын хэсэг гарна. Энд оръё гэж байгаа гишүүд байна уу? Ажлын хэсэг томилоод, тэгээд хэд хэдэн зүйлүүдийг хийх тийм бодол байгаа. Орох гишүүд байна уу ажлын хэсэгт. Дашка гишүүн орох уу, Алтангэрэл гишүүн орохгүй юм уу. Түүхч хүн орохгүй юм уу. Бадамсүрэн гишүүн орохгүй юм уу. тийм үү. Батбаяр гишүүн орох уу. Тэгвэл Одбаяр, Бямбацогт, Даваасүрэн гишүүнийг л. Байхгүй гишүүдээ бүгдийг нь тавьчихъя. Тэгээд баталчихъя. Баярлалаа. 

Хуралдаан 10 цаг 40 минутад өндөрлөв.

Соронзон хальснаас буулгасан:

